John James cyf. Bethan Clement

YR HEUWR A’R HAD

Luc 8:1 – 15

1. Y DARLUN Luc 8: 5 – 8

Yn y ddameg hon, defnyddiodd Iesu ddarlun y byddai pob un o’i wrandawyr yn ei adnabod.  Mae’n fwy na thebyg ei fod wedi pwyntio at ryw ffermwr yn hau hadau ar y bryniau pan oedd e’n adrodd y stori.  Roedd y bobl yn gyfarwydd â’r arfer o wasgaru’r hadau ac roedd peth yn sicr o lanio mewn llefydd oedd yn anffafriol i dyfiant.

· ar lwybr –  roedd yn cael ei sathru neu ei fwyta

· ar gerrig – doedd yr hadau ddim yn gallu gwreiddio

· yn y drain – roedd yr hadau yn cael eu tagu

· Er hynny, roedd peth had yn syrthio ar dir da ac yno roedd yn tyfu ac yn cynhyrchu cnwd.

2. YR ESBONIAD Luc 8:6 – 10

Stori syml ar yr wyneb, a gofynnodd y disgyblion pam roedd Iesu wedi dweud yr hanes.  Esboniodd Iesu ei fod yn dysgu mewn damhegion fel bod y rhai oedd â chalonnau agored, ac oedd yn credu, yn deall yn well.  Dydy’r dyfyniad yn adnod 10 ddim yn awgrymu bod Iesu yn fwriadol yn ceisio rhwystro pobl rhag deall, achos mae e am i bawb ddod at y gwirionedd.  Roedd e am herio’r bobl oedd yn gwrando i edrych y tu hwnt i stori syml a gofyn iddyn nhw eu hunain beth oedd e’n ei ddweud wrthyn nhw.  Drwy addysgu mewn damhegion, roedd Iesu’n gallu canfod y rheiny oedd â chalonnau agored a gostyngedig a’r rheiny oedd â chalonnau caled a balch.  Mae’r rhain yn edrych gyda’u llygaid ond dydyn nhw ddim yn deall yr hyn maen nhw’n ei weld; maen nhw’n clywed Gair Duw gyda’u clustiau ond dydyn nhw ddim yn ei ddeall e.  Roedd yn union yr un fath yn nyddiau Eseia.

3. CYMHWYSO Luc 8:11 – 15 
Mae dameg yr heuwr yn ymwneud â phregethu Gair Duw.  Mae’r Gair fel yr hadau sy’n syrthio ar wahanol fathau o bridd, ac mae’r pridd yn cynrychioli’r pedwar gwahanol math o bobl.  Y cwestiwn sy’n rhaid i ni ofyn i ni’n hunain ydy, ‘Pa fath o bridd ydw i?’

· llwybr – mae’r bobl yma’n clywed y Gair ond dydy e ddim yn mynd i mewn i’w calonnau caled.  Dyma’r bobl sy’n clywed pregeth heb baratoi eu calonnau; dydyn nhw ddim yn gweddïo nac yn myfyrio ar yr hyn maen nhw wedi ei glywed a dydyn nhw ddim yn cymhwyso’r bregeth i’w bywyd.

· cerrig – mae’r bobl yma’n derbyn Gair Duw yn frwdfrydig, ond dydy eu ffydd nhw ddim yn gryf a dydy e ddim yn gwrthsefyll prawf y problemau a’r anawsterau.  Maen nhw’n troi cefn ar Air Duw yr un mor gyflym. 

· drain – mae’r hadau’n tyfu’n dda ond mae’r drain yn tyfu’n dda hefyd.  Yn y diwedd, mae’r materion bydol yn cymryd drosodd ac yn tagu bywyd ysbrydol y Cristion.

· pridd da – mae’r bobl yma’n derbyn y Gair ac yn tyfu’n ysbrydol, gan ddangos ffrwyth yr Ysbryd yn eu bywydau.

Mae holl bwynt dameg yr heuwr yn yr adnod olaf, ac mae’n anogaeth i’r rhai sy’n ‘hau yr hadau’ neu’n cyhoeddi Gair Duw.  Er gwaethaf methiant rhai o’r hadau sy’n cael eu hau, bydd cynhaeaf.  O ddechrau ei weinidogaeth, mae Iesu’n rhybuddio ei ddisgyblion o’r siomedigaethau y byddan nhw’n eu hwynebu.  Eto, mae’n eu hannog i ‘hau yr hadau’n’ ffyddlon.  Doedd y bobl ddim wedi derbyn neges Eseia, ac yn yr un ffordd, fyddan nhw ddim yn derbyn Iesu na’i ddisgyblion.  Mae’r un peth yn wir heddiw.  Fel Cristnogion, rydyn ni i gyd wrthi’n ‘hau yr hadau’, fel unigolion ac fel Eglwys.  Byddwn ni’n cael yr un siomedigaethau, ond anogaeth y ddameg i ni, yn union yn yr un modd ag i’r disgyblion cyntaf ydy ‘Ewch i hau’r hadau’ a gadewch y cynhaeaf i Dduw.

 Cwestiynau ar gyfer trafodaeth:

1. Pam dydy pobl ddim yn derbyn Gair Duw?  Beth ydy’r rhesymau?

2. Beth allwn ni wneud i baratoi’r pridd, (ni neu eraill), i’w wneud yn fwy parod i dderbyn Gair Duw?

3. Sut ydych chi’n deall y dyfyniad o Eseia?  Efallai y byddech yn hoffi edrych ar yr hanes yn Mathew 13 a Marc 4.

4. Beth, i chi, ydy agwedd mwyaf arwyddocaol y ddameg.  Pawb i rannu.

